
本作品收錄於《全唐文/卷0795》

帝承天休，纂堯之勳，啟宮於蒲，守不以城。帝守以城，孰守不城。阻湖為池，限華為

門。波非不狂，岩非不崇，守不以仁，社為周遷。將蒙監扶，理土朔方。萬里扞胡，貽

謀子孫。始訖其功，阿房已墟。帝豈不城，城在民和。自華洎夷，罔不順同。屹為國垣，

以藩有虞。其堅如金，其厚如坤。蕩蕩巍巍，牢不可屠。四罪雖頑，莫敢來攻。一家熙

熙，相視而安。帝配商均，不私以城。帝死蒼梧，授之夏家。太甲不修，帝城乃頹。唯

此帝城，哲王獨知。求之民心，乃見其基。帝城雖隳，築之不難。無寧無荒，帝城復高。

不識不知，相傳峻隅。其版雖崇，其築雖堅，非帝之心，孰為帝城。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

